
BEYNƏLXALQ DİNİ ETİQAD AZADLIĞI HAQQINDA HESABAT 

AZƏRBAYCAN 2014-CÜ İL  

 

Qısa icmal 

Fərdlərin dini etiqad azadlığı konstitusiya ilə müəyyən edilir. Bununla belə, bir 

sıra qanunlar və qaydalar, xüsusilə də hökumət tərəfindən “qeyri-ənənəvi” hesab 

olunan  dini qrupların üzvlərinin sərbəst dini etiqad azadlığını məhdudlaşdırır. Bir 

sıra dini fəallar, o cümlədən yerli müşahidəçilər tərəfindən siyasi məhbus hesab 

olunan üç nəfər, hökumət tərəfindən saxlanılmışdır ki, bununla da siyasi məhbus 

hesab olunan dini fəalların ümumi sayı 52 nəfər təşkil etmişdir. Dini azlıq hesab 

olunan qrupların keçirdikləri yığıncaqlara, o cümlədən Sələfilərə, İslam 

ilahiyyatçısı Səid Nursinin kitablarını oxuyanlara və İslam din xadimi və 

ilahiyyatçısı Fətullah Gülənin davamçıları olmaqda şübhəli bilinənlərə qarşı 

dövlət orqanları tərəfindən reydlər keçirilmişdir. Bəzi dini təşkilatlar dövlət 

tərəfindən qeydiyyatdan keçməkdə çətinliklərlə üzləşmişlər və qeydiyyatdan 

keçməmiş icmalar açıq görüşlər keçirə bilməmişlər. Hökumət tərəfindən eyni 

zamanda dini materialların idxalı, paylanması və satışına məhdudiyyətlər tətbiq 

edilmişdir. Dini dözümlüyün artırılması istiqamətində hökumət tərəfindən 

müəyyən addımlar atılmışdır, o cümlədən yəhudi icmasının həyata keçirdiyi 

fəaliyyətlərə dəstək təmin edilmişdir.        

 

Fərdlər tərəfindən Sələfi Müsəlmanların saqqallarının zorla qırxılması halları baş 

vermişdir. Bu cür hallardan birini əks etdirən video yazının yayılmasından sonra 

polis, müdaxilə etmədiyinə görə tənqid edilmişdir.    

 
 

ABŞ Səfirliyinin rəsmiləri qeydiyyatla bağlı çətinliklərin və dini ədəbiyyatın 

idxalında olan maneələrin aradan qaldırılması üçün hökumətin nümayəndələrinə 

tövsiyələr vermişlər. Səfirliyin rəsmiləri eyni zamanda dini etiqad azadlığı ilə bağlı 

xüsusi narahatlıq doğuran məsələlərin müzakirə edilməsi üçün hökumət 

nümayəndələri, dini qrupların və qeyri-hökumət təşkilatlarının (QHT) rəhbərləri ilə 

görüşlər keçirmişlər.   

 
 

Bölmə I. Dini demoqrafiya 
 

 

ABŞ hökumətinin məlumatına əsasən ölkə əhalisinin sayı 9.7 milyon (2014-cü ilin 

iyul ayına olan hesablamalara əsasən) nəfər təşkil edir. Dini Qurumlarla İş üzrə 



2 

AZƏRBAYCAN
AZERBAIJAN 

                      2014-cü il üzrə Beynəlxalq Dini Etiqad Azadlığı Haqqında Hesabat 
ABŞ Dövlət Departamenti • Demokratiya, İnsan Haqları və Əmək Bürosu 

 

 

Dövlət Komitəsinin (DQİDK) 2011-ci ildə verdiyi məlumata əsasən əhalinin 96 

faizi Müsəlmanlardan ibarətdir və bunlardan təxminən 65 faizi şiə və 35 faizi 

sünnidir. Yerdə qalan 4 faiz əhali Rus Ortodoks, erməni Apostol Kilsəsi, Yeddinci 

Gün Adventistləri, digər Xristianlar, Yəhudilər, Molokanlar, Bəhailər və 

ateistlərdən ibarətdir. 1991-ci ildə müstəqillik əldə olunduqdan sonra hökumət 

tərəfindən xarici və yaxud qeyri-ənənəvi hesab olunan bir sıra dini qruplar, o 

cümlədən Sələfi Müsəlmanlar, Əllincilər və digər Yevangelik Xristianlar, Yehova 

Şahidləri və Krişnaitlər fəaliyyət göstərmişlər.       

 

Xristianlar əsasən Bakı və digər şəhərlərdə yaşayırlar. Bakı şəhərində təxminən 

15,000-20,000 yəhudi yaşayır və ölkənin digər bölgələrində isə kiçik yəhudi 

icmaları mövcuddur.   

 
 

Bölmə II. Hökumətin dini etiqad azadlığına olan hörmətinin vəziyyəti  
 

 

Hüquqi çərçivə 
 

 

Konstitusiyaya əsasən hər bir şəxsin öz dini mənsubiyyətini və inamını (o 

cümlədən ateizm) seçmək və dəyişmək, öz seçiminə əsasən dini qruplara qoşulmaq 

və ya yaratmaq və dinə etiqad etmək hüququ vardır. Dini ayinlərin sərbəst şəkildə 

həyata keçirilməsinə konstitusiya ilə təminat verilir, bir şərtlə ki, bu ayinlər ictimai 

asayişi və yaxud ictimai mənəviyyatı pozmasın. Dini etiqadın zorla ifadə olunması 

və yaxud nümayiş etdirilməsi qanunla qadağan edilir. Dini etiqad haqqında qanun 

eyni zamanda dini etiqadına görə şəxslərin hədələnməsini və yaxud təhqir 

olunmasını qadağan edir. 

 

Ölkənin hüquqi kodeksində “assosiasiyalar” termini ilə ifadə olunan və özündə 

dini qrupları, icmaları, ayrı-ayrı dini istiqamətlər üzrə cəmiyyətləri birləşdirən dini 

təşkilatların DQİDK vasitəsilə hökumət tərəfindən qeydiyyatdan keçməsi qanunla 

tələb olunur və bu Komitə qeydiyyat prosesinə nəzarət edir və hər hansı bir dini 

qrupun fəaliyyətinin dayandırılması üçün məhkəmələrə müraciət edə bilər. 

Qeydiyyat, hər hansı dini təşkilata bank hesabı açmaq, əmlak icarəyə götürmək və 

hüquqi təşkilat kimi fəaliyyət göstərməyə imkan verir. Qeydiyyatdan keçməyən 

hər hansı dini təşkilat qadağan oluna və onun fəaliyyəti qeyri-qanuni hesab edilə 

bilər.      

 
Qafqaz Müsəlmanları İdarəsi (QMİ) qeydiyyatdan keçmiş İslam təşkilatlarının 

fəaliyyətinə nəzarət edir, o cümlədən İslam ibadətinə rəhbərlik edən din 

xadimlərini təyin edir, vaxtaşırı moizələr keçirir və Məkkə şəhərində keçirilən həcc 

ziyarətlərini təşkil edir. Müsəlman icmaları DQİDK-nə qeydiyyatla bağlı müraciət 

etməzdən öncə QMİ-dən təsdiq məktubu almalıdırlar. 

 

Hər hansı bir dini təşkilat qeydiyyatdan keçmək üçün icmanın ən azı 50 üzvü 

tərəfindən imzalanmış və notarial qaydada təsdiq olunmuş ərizə, nizamnamə və 

təsis sənədlərini, təşkilatın təsisçilərinin adları, təşkilatın hüquqi ünvanı və bank 

hesabları haqqında məlumatları təqdim etməlidir.    

 

Əgər hər hansı bir dini təşkilatın fəaliyyəti, məqsədləri və yaxud dini doktrinası 

konstitusiya və digər qanunlarla ziddiyyət təşkil edərsə bu zaman dövlət orqanları 

qeydiyyat müraciətini rədd edə bilərlər. Eyni zamanda əgər hər hansı bir təşkilatın 

nizamnaməsi və digər təsis sənədləri qanuna ziddirsə və yaxud təqdim olunmuş 

məlumatlar saxtadırsa bu zaman dövlət orqanları qeydiyyatla bağlı müraciəti rədd 

edə bilərlər. Qeydiyyatla bağlı müraciətlərinə rədd cavabı verilmiş dini qrupların 

məhkəməyə şikayət etmək hüquqları vardır.    
 

Dini etiqad azadlığı haqqında qanun hökumətin hər hansı fərdin və yaxud qrupun 

dini fəaliyyətinə müdaxilə etməsini qadağan edir, lakin burada müəyyən istisnalar 

mövcuddur. Dini təşkilatların hansı hallarda buraxılması xüsusi olaraq qanunla 

müəyyən olunur, belə ki, onların təsis məqsədlərinin əksinə fəaliyyət göstərməsi, 

irqi, milli, dini və yaxud sosial düşmənçiliyə səbəb olmaları, insan ləyaqətini 

alçaldan və yaxud “insanlığa sevgi, xeyriyyəçilik və mərhəmət” kimi qəbul 

olunmuş bəşəri prinsiplərə zidd fəaliyyət göstərməsi onların bağlanmasına səbəb 

ola bilər. Dini təşkilatların buraxılmasına səbəb olan digər hallar dünyəvi təhsilə 

maneə yaratmaq və ya hər hansı dini təşkilatın üzvlərinin və yaxud digər fərdlərin 

öz əmlakını təşkilata güzəştə getməyə məcbur etmək səbəb ola bilər.        

 

Bütün dini ədəbiyyatın qanuni idxalı, satışı və paylanması DQİDK tərəfindən 

yoxlanılır və təsdiq edilir. Qanuna əsasən dini ədəbiyyatın qeyri-qanuni istehsalı, 

paylanması və yaxud idxalına görə birinci pozuntu halında 5,000-dən 7,000 

manata (AZN) (6,250-8,750 ABŞ dolları) qədər cərimə və yaxud iki ilə qədər həbs 

nəzərdə tutulur və növbəti təkrarlanan pozuntu hallarına görə isə 7,000-dən 9,000 

AZN (8,750-11,250 ABŞ dolları) qədər cərimə və yaxud iki ildən beş ilə qədər 

həbs cəzası müəyyən olunur.    

 

Özəl və dövlət ibtidai və yaxud orta təhsil məktəblərində keçirilən tədris planına 

ayrıca dini komponent daxil edilməmişdir, lakin din, tarix və digər fənlərin tərkib 

hissəsi kimi tədris olunur. Tələbələr ali təhsil müəssisələrində dini təhsil ala 

bilərlər və QMİ xaricdə keçirilən bəzi dini təlimləri maliyyələşdirir. Azərbaycan 

hökuməti və yaxud xarici dövlətin dəstəyi ilə dövlət tərəfindən maliyyələşdirilən 

xaricdə dini təhsil proqramında iştirak etmək istəyən fərdlər DQİDK və yaxud 

Təhsil Nazirliyindən icazə almalı və yaxud qeydiyyatdan keçməlidirlər. İcazə 

almadan dövlətin dəstəyi ilə xaricdə dini təhsil almış fərdlərə ölkəyə qayıtdıqdan 

sonra rəsmi dini vəzifə tutmağa, moizə oxumağa və yaxud mərasimlərə rəhbərlik 

etməyə icazə verilmir. Əgər xaricdə dini təhsil Azərbaycan və yaxud xarici 

dövlətin dəstəyi ilə həyata keçmirsə, bu zaman fərdlərdən dövlət orqanlarından 

əvvəlcədən icazə almaq tələb olunmur.        

 

İslam dini ayinləri və mərasimləri yalnız ölkə daxilində təhsil almış və yaxud 

hökumətin icazəsi ilə xaricdə dini təhsil almış vətəndaşlar tərəfindən keçirilə 

bilər. Digər dini qruplarla əlaqəsi olan xaricilər yalnız hökumət tərəfindən 

qeydiyyatdan keçdikləri halda ayinlər və mərasimlər keçirə bilərlər.     

 

Dini etiqad azadlığı haqqında qanuna əsasən siyasi partiyalar dini fəaliyyətlə 

məşğul ola bilməzlər. Din xadimləri eyni vaxtda dövlət idarəsində və dini 

rəhbərlik postunda vəzifə tuta bilməzlər. Dini məkanlardan siyasi məqsədlər 

üçün istifadə edilə bilməz.   

 

Hərbi xidmət şəxsin dini inancına zidd olduğu halda konstitusiya ilə alternativ 

xidmətə icazə verilməsinə baxmayaraq, alternativ xidmətə icazə verən 

qanunvericilik yoxdur və dinc dövrdə hərbi xidmət keçməkdən imtina etməyə 

görə cinayət məcəlləsi ilə cəza nəzərdə tutulur. 
 

Qanun xaricilərə digər şəxsləri dinini dəyişməyə dəvət etməyi qadağan etsə də, 

vətəndaşların bu hərəkətini qadağan etmir.  

 

 

Hökumətin fəaliyyəti 
 

 

Bir sıra dini fəallar, o cümlədən yerli müşahidəçilər tərəfindən siyasi məhbus hesab 

olunan üç nəfər hökumət tərəfindən həbs edilmişdir ki, bununla da siyasi məhbus 

hesab olunan dini fəalların ümumi sayı 52 nəfərə çatmışdır. Dini yığıncaqlara, o 

cümlədən İslam ilahiyyatçısı Səid Nursinin ədəbiyyatını oxuyan qruplar kimi 

qeydiyyat keçməmiş qruplara qarşı keçirilmiş reydlərdən sonra dini fəallar hökumət 

tərəfindən qısa müddətə həbs edilmişlər. Qeydiyyat prosesi hökumət tərəfindən 

qeyri-ənənəvi hesab olunan dini qrupların, o cümlədən Yehova Şahidlərinin və bəzi 

İslam dini təşkilatlarının fəaliyyətini məhdudlaşdırmışdır. Hökumət tərəfindən eyni 

zamanda dini materialların idxalı, paylanması və satışına məhdudiyyətlər tətbiq 

edilmişdir. Dini dözümlüyün artırılması istiqamətində hökumət tərəfindən müəyyən 

addımlar atılmışdır. Yəhudi icmasının nümayəndələri hökumətin onların 

fəaliyyətinə dəstək verdiyini bildirmişlər.    

 

12 aprel tarixdə Nursi tərəfdarlarının Bakı şəhərində keçirdiyi yığıncaq polis 

tərəfindən dağıdılmış, 41 nəfər həbs edilmiş və dini materiallar müsadirə 

olunmuşdur. Bir neçə saat ərzində yaxınları və vəkilləri ilə görüşmək imkanı 

yaradılmadan saxlanıldığı bildirilənlərin əksəriyyəti polis tərəfindən azad 

edilmişdir. Bu şəxslərdən doqquz nəfəri qeyri-qanuni dini yığıncaqda iştirak 

etdiklərinə görə 14 aprel tarixdə rayon məhkəməsi tərəfindən hər biri 1,500 AZN 

(1,875 ABŞ dolları) məbləğində cərimə olunmuşlar. Saxlanılanlardan iki nəfər, 

Eldəniz Hacıyev və İsmayıl Məmmədov qeyri-qanuni dini fəaliyyət təşkil etməkdə 

ittiham olunaraq Milli Təhlükəsizlik Nazirliyi (MTN) tərəfindən ilkin olaraq iki ay 

saxlanılmışdır. Onların saxlanılma müddəti sonradan rayon məhkəməsi tərəfindən 

uzadılmışdır. Nursi tərəfdarlarının yığıncağının üçüncü iştirakçısı Rəvan Səbzəliyev 

dövlət orqanları tərəfindən 23 may tarixdə saxlanılmış və barəsində uzun-müddətli 

saxlanılma haqqında qərar qəbul edilmişdir. Saxlanılma tədbirləri sentyabr ayında 

dövlət orqanları tərəfindən ev dustaqlığı ilə əvəz edilmişdir və bu, ilin sonunda da 

davam etmişdir. Yerli müşahidəçilər bu üç fəalı siyasi məhbus hesab etmişlər.          

 

Eyni məhkəmə tərəfindən eyni rayonda dini etiqadı tədris edən bir nəfər şiə 

ilahiyyatçısı aprel ayında cərimələnmişdir.   

 

Sələfi icmasının fəalı Zöhrab Şıxəliyev dövlət orqanları tərəfindən noyabr ayında 

Corat qəsəbəsində saxlanılmış və o, qeyri-qanuni silah saxlamaqda ittiham 

edilmişdir. Sələfi icmasının digər üzvləri silahların hüquqi mühafizə orqanlarının 

əməkdaşları tərəfindən gizlincə Şıxəliyevin evinə yerləşdirildiyini bildirmişlər və 

həbs olunaraq saxlanılmış digər doqquz nəfər Sələfi tərəfdarının polis tərəfindən 

alçaldıldıqdan və zorakılığa məruz qaldıqdan sonra azad edildiyi bildirilmişdir. 

Şıxəliyevin dini radikalizmə və zorakılığa qarşı olduğu bildirilmişdir və o, 

Sumqayıt şəhərində sünni məscidi olmadığına görə öz həyətində ibadətxana 

açmışdır.      

 

Tanınmış din alimi Elşən Mustafayev 17 dekabr tarixdə MTN tərəfindən 

saxlanılmışdır. İki gün sonra rayon məhkəməsi onu dövlətə xəyanətdə ittiham 

edərək məhkəmə prosesi başlayana qədər dörd ay müddətinə azadlıqdan məhrum 

etmişdir.    

 

Yerli müşahidəçilərin məlumatına əsasən bəzən, dini fəallar siyasi fəallığına 

görə saxta ittihamlarla hökumət tərəfindən həbs edilmişlər.   

 

Hökumət tərəfindən ölkənin müxtəlif yerlərində Sələfilərin saxlanıldığı, dini 

materialların müsadirə edildiyi və Sələfilərin yığıncaqlarının keçirildiyindən 

şübhəli bilinən məscidlərdəki icma liderləri və imamların əvəz olunduğu 

bildirilmişdir. Sələfilər bu məscidlərə gələ bilsələr də, onların rəhbər vəzifə 

tutması, ibadətlərə rəhbərlik etməsi və yaxud xütbə oxuması qadağan 

edilmişdir.      

 

Türkiyəli İslam din xadimi və ilahiyyatçısı Fətullah Gülənin tərəfdarları 

olmaqda şübhəli bilinənlərə qarşı polis tərəfindən reydlər keçirilmiş və dini 

materiallar müsadirə edilmişdir. Gülənlə əlaqədə şübhəli bilinən bəzi türk 

vətəndaşları dövlət orqanları tərəfindən deportasiya edilmiş və bəzi Azərbaycan 

vətəndaşları isə həbs edilmişlər. Gülənlə əlaqəsi olmaqda şübhəli bilinən iki 

nəfər hökumət rəsmisi tutduqları vəzifədən azad edilmişlər və Gülən hərəkatı 

ilə əlaqəsi olduğu hesab edilən 11 orta məktəbin, 13 universitet imtahanına 

hazırlıq mərkəzinin və bir özəl universitetin rəhbərliyində dövlət orqanları 

tərəfindən dəyişikliyin olunmasına məcbur edilmişdir.      

 

Bir neçə dəfə polis tərəfindən Yehova Şahidlərinin yığıncaqlarına reydlər 

keçirilmiş və dini materiallar müsadirə edilmişdir, lakin bu hallarda hər hansı 

ittiham irəli sürülməmiş və yaxud məhkəmə tərəfindən qəbul edilməmişdir.  

 

Rəsmi qeydiyyatdan keçməmiş qeyri-ənənəvi dini qruplar, həm Müsəlmanlar, 

həm də qeyri-Müsəlmanlar, fəaliyyət göstərməkdə çətinliklər çəkdiklərini və 

bəzi hallarda inzibati hüquq pozmalara görə hökumət tərəfindən 

cərimələndiklərini bildirmişlər. Bir sıra Protestant dini liderlər qeydiyyat 

problemlərinin onların açıq şəkildə ibadət etmələrinə, dini ayinlər 

keçirmələrinə və yaxud yeni üzvlər cəlb etmək məqsədilə öz məkanları barədə 

elan yerləşdirmələrinə mane olduğunu bildirmişlər. Evlərdə təşkil olunmuş 

kilsələrin liderləri qeydiyyat cəhdlərinin arzuolunmaz diqqət cəlb edəcəyini 

bəyan etmişlər.    

 

Bir çox dini icmalar qeydiyyatla bağlı müraciətlərə hökumətin gec cavab 

verdiyini (dövlət orqanları tərəfindən müraciətə qəbul olunduğu tarixdən 

sonrakı 30 gün ərzində baxılmasının tələb olunmasına baxmayaraq) və təqdim 

olunmuş informasiyada texniki və yaxud inzibati problemlərin olduğu əsas 

gətirilərək ərizələrin geri qaytarıldığını bildirmişlər. Bir sıra Müsəlman və 

qeyri-Müsəlman qruplarının verdikləri məlumata əsasən DQİDK onların təkrar 

qeydiyyat müraciətlərini rədd etmiş və yaxud bu barədə qərar qəbul 

etməmişdir, belə ki, 2010-cu ildə qəbul edilmiş qərara əsasən hətta 2010-cu 

ildən öncə qeydiyyatdan keçməsinə baxmayaraq bütün dini icmalar təkrar 

qeydiyyatdan keçməlidirlər. Bundan əlavə dini qruplar, əvvəlcədən qeyri-

hökumət qurumu kimi qeydiyyatdan keçmiş bəzi dini qrupların qeydiyyatının 

hüquqi qüvvəsinin Ədliyyə Nazirliyində (ƏN) çaşqınlıq yaratdığını 

bildirmişlər. Məsələn, DQİDK-nin təkrar qeydiyyat tələblərinə əməl 

etmədiyinə görə Bakı şəhər məhkəməsi tərəfindən 12 aprel tarixdə “Həyatverici 

Lütf” Protestant icmasının ƏN tərəfindən olan qeydiyyatı ləğv edilmişdir və 

bundan sonra icma qeydiyyat ərizəsinin bir hissəsini DQİDK-nə təkrar təqdim 

etmişdir. İcma tərəfindən verilən məlumata əsasən ilin sonuna qədər 

qeydiyyatın yenilənməsi ilə bağlı cüzi irəliləyiş əldə olunmuşdur.    

 

Hökumət rəsmilərinin 19 dekabr tarixə olan məlumatına əsasən qeydiyyatdan 

keçmiş dini qrupların ümumi sayı 597 olmuşdur, bunlardan 21 qeyri-

Müsəlman, o cümlədən 12 Xristian, altı yəhudi, iki Bəhai və bir Krişnait qrupu 

olmuşdur. İl ərzində qeydiyyatla bağlı müraciətləri qeyri-müəyyən olan dini 

qruplara bəzi İslam dini qrupları, Yehova Şahidləri, Baptistlər, Yeddinci Günün 

Adventistləri və qeyri-dini məzhəb olan Protestant icmasının Bakı Beynəlxalq 

Qardaşlığı daxil edilmişdir.    

  

DQİDK-nin sədri Mübariz Qurbanlının 17 sentyabr tarixdə verdiyi bəyanatda 

yalnız qeydiyyatdan keçmiş dini icmaların ruhanilərinə dini mərasimlər 

keçirməyə icazə verildiyi bildirilmişdir.  

 

İslam qruplarının müxtəlif fəaliyyətlərinə, o cümlədən televiziya vasitəsilə 

yayımlanan dini proqramlara və metro stansiyalarında həyata keçirilən dini 

ədəbiyyatın satışına olan nəzarət qüvvədə qalmışdır. Televiziya proqramlarına 

əvvəlcədən hökumət tərəfindən icazə verilməsi davam etdirilmişdir və dini 

mütəxəssislər televiziya vasitəsilə yalnız şiə proqramlarının yayımına icazə 

verildiyini qeyd etmişlər. DQİDK tərəfindən qadağan olunmuş kitabların 

siyahısının polis tərəfindən saxlanıldığı və bu siyahıdan dövlət orqanlarının 

dini qruplardan nəşrləri müsadirə etdikləri vaxt istifadə olunduğu 

bildirilmişdir.    

 

Əksər ictimai yerlərdə baş örtüyünə icazə verilsə də, rəsmi məqsədlər üçün 

fotoşəkillərin çəkilməsi zamanı buna icazə verilməmişdir. Əvvəlki Təhsil 

Naziri tərəfindən verilmiş qeyri-rəsmi göstərişə əsasən ibtidai və orta 

məktəblərdə qızların hicab geyinməsi qadağan edilmişdir. Bu göstərişin icra 

olunması üçün hökumət tərəfindən hər hansı hüquqi addımlar atılmamışdır və 

ölkə ərazisindəki məktəb direktorları bunu həyata keçirməmişlər.     

 

Bır sıra Müsəlman və Xristian dini qrupları, o cümlədən Yehova Şahidləri 

senzuradan və dini ədəbiyyatın idxalına icazə alınması zamanı üzləşdikləri 

uzun-uzadı və yorucu prosesdən şikayət etmişlər.    
 

Dövlətlə bağlılığı olan kütləvi informasiya vasitəsinin 5 may tarixdə verdiyi 

məlumata əsasən milli təhlükəsizliyə təhlükəli hesab olunan dini hərəkatlara qarşı 

hüquq mühafizə orqanları tərəfindən həyata keçirilmiş əməliyyatlar zamanı 

müxtəlif dini qrupları və hərəkatları təbliğ edən kitablar müsadirə edilmişdir. 

Rəsmilərin məlumatına əsasən bu kitablar və onların idxalı DQİDK tərəfindən 

qadağan edilmişdir.   

 

Daxili insan hüquq müdafiəçiləri dini inanclarına görə məcburi hərbi xidmət 

keçməkdən imtina edənlərə alternativ xidmət təmin etmədiyinə görə hökuməti 

tənqid etmişlər. 2013-cü ilin oktyabr ayında iradəsinin əksinə olaraq hərbi xidmətə 

cəlb olunmuş Yehova Şahidləri icmasının üzvü Kamran Şıxəliyev barəsində 

çıxarılmış bir il hərbi hissədə xidmət keçmək qərarı 16 iyul tarixdə apelyasiya 

məhkəməsi tərəfindən qüvvədə saxlanılmışdır.      

 

Yerli icra hakimiyyəti orqanları təmirə ehtiyacı olduğu və yaxud təhlükəsizlik 

problemləri olduğunu bildirdikləri məscidləri bağlamağa davam etmişlər. Bu cür 

səbəblərə görə dövlət orqanları tərəfindən 2010-cu ildə bağlanılmış bir sıra 

məscidlər bağlı qalmışdır. Bir çox yerli dini mütəxəssislər məscidlərin 

bağlanılmasının hökumətin ekstremizmə qarşı, xüsusən də Bakı şəhərində apardığı 

mübarizə ilə bağlı olduğunu bildirmişlər.         

 

Hökumət rəsmilərinin verdikləri məlumata əsasən il ərzində dövlət orqanları 

tərəfindən iki məscid inşa edilmişdir və Bakının Binəqədi rayonunda böyük bir 

məscidin inşası davam etdirilmişdir. Dövlət orqanları tərəfindən eyni zamanda 14 

məscid, üç kilsə və bir sinaqoq təmir edilmişdir.   

 
Hökumət tərəfindən öz qərarlarına əsasən istifadə etmək şərti ilə Müsəlman 

icmalarına 2.5 milyon AZN (3.1 milyon ABŞ dolları) və həm ənənəvi, həm də 

qeyri-ənənəvi qeyri-Müsəlman icmalarına isə 400,000 AZN (500,000 ABŞ dolları) 

həcmində vəsait ayrılmışdır.  

 

DQİDK din və dövlət məsələlərinə həsr olunmuş konfransların və ictimai 

tədbirlərin keçirilməsini davam etdirmişdir. İl ərzində DQİDK, İslam Konfransı 

Gənclər Forumunun Avrasiya Regional Mərkəzi ilə birlikdə müxtəlif dinlərin 

nümayəndələrinin iştirakı ilə dini problemlərin müzakirəsinə və tolerantlığın 

təbliğinə həsr olunmuş regional təlim və seminarlar təşkil etmişdir. Bundan əlavə 

müxtəliflik və tolerantlığın təbliği mövzularında seminarların və təlimlərin 

keçirilməsi məqsədilə hökumət tərəfindən Bakı Beynəlxalq Multikulturalizm 

Mərkəzi və Milli Tolerantlıq Mərkəzi yaradılmışdır.         

 

Hökumət tərəfindən 16 noyabr tarixdə “Dövlət və Din: Müasir Çağırışlar və 

Tolerantlıq” adlı konfrans keçirilmişdir və burada dini etiqad azadlığı, tolerantlıq 

və radikalizmə qarşı mübarizə səyləri barədə müzakirələr aparılmışdır.     

 

Avropada Təhlükəsizlik və Əməkdaşlıq Təşkilatının (ATƏT) Bakıdakı Layihə 

Əlaqələndiricisi, QMİ ilə birlikdə 17-18 noyabr tarixdə “Dini Tolerantlığın 

Gücləndirilməsi: Azərbaycan Modeli və ATƏT Ərazisində və Onun Hüdudlarından 

Kənardakı Çağırışlar” adlı beynəlxalq konfrans təşkil etmişdir. Bu konfransda 

hökumət, diplomatik korpusların və dini icmaların nümayəndələri, eləcə də 

beynəlxalq mütəxəssislər iştirak etmişlər.   

 

Yəhudi icmasının nümayəndələri dövlət orqanları tərəfindən onların 

fəaliyyətinə verilən dəstəyin davam etdiyini və dini məhsulların gömrük 

rüsumu olmadan idxal edilməsinə icazə verildiyini bildirmişlər.   

 

Qiyamçılar, xarici qüvvələr və yaxud terrorçu təşkilatlarının zorakılıqları  
 

 

Hökumət tərəfindən Dağlıq Qarabağ bölgəsinə nəzarət edilməmişdir. Dini 

qruplar və QHT-lər, o cümlədən Yehova Şahidləri və “Forum 18” təşkilatı 

Dağlıq Qarabağda bəzi məhdudiyyətlərin və zorakılıqların baş verdiyini 

bildirmişlər. Məsələn, verilən məlumata əsasən məcburi hərbi xidmət 

keçməkdən imtina etdiyinə görə yerli məhkəmə tərəfindən 10 noyabr tarixdə 

Yehova Şahidləri icmasının üzvü 19 yaşlı Artur Avanesyan barəsində 30 ay 

həbs cəzası barədə qərar qəbul edilmişdir.     

 

Bölmə III. Cəmiyyətdə dini etiqad azadlığına hörmətin vəziyyəti 

 

Sələfi Müsəlmanların saqqallarının zorla qırxıldığını əks etdirən bir sıra hallar 

baş vermişdir. Bir qrup sakin tərəfindən bir nəfər Sələfi təriqətinin davamçısı 

olan şəxsin saqqalının Sabirabad rayonunda zorla qırxıldığını göstərən video yazı 

4 iyul tarixdə yayıldıqdan sonra, hüquq mühafizə orqanları insidentə müdaxilə 

etmədiklərinə görə geniş şəkildə tənqid olunmuşlar. Video yazıda həmin şəxsin 

saqqalını kəsdiyi görünən Rəmzi Zeynalov 8 iyul tarixdə polis tərəfindən 

saxlanılmış və yerli məhkəmə, onu xuliqanlıqda ittiham edərək məhkəmə iclasına 

qədər iki ay müddətinə həbs etmişdir. QMİ Sədri Şeyx Allahşükür Paşazadə bu 

cür insidentləri ictimai şəkildə pisləmişdir.  

 

Bölmə IV. ABŞ Hökumətinin siyasəti 
 

 

Səfir və ABŞ Səfirliyinin rəsmiləri hökumət nümayəndələrinə, o cümlədən 

DQİDK-nin rəhbər şəxslərinə dini qeydiyyat problemlərinin, eləcə də dini 

ədəbiyyatın idxalı və nəşri ilə bağlı olan maneələrin aradan qaldırılması 

istiqamətində tövsiyələr vermişlər. Səfir və Səfirliyin əməkdaşları eyni zamanda 

Xristian, Müsəlman və Yəhudi qruplarının rəhbərləri və QHT nümayəndələri ilə 

görüşmüş və qeydiyyat və dini materialların idxalı ilə bağlı olan maneələri 

müzakirə etmişlər.     

 

Səfirlik tərəfindən hökumət rəsmiləri, Müsəlman, qeyri-Müsəlman din xadimləri və 

QHT nümayəndələri üçün iyul ayında iftar süfrəsi təşkil olunmuşdur və burada 

Azərbaycandakı bir sıra dini icmalar arasında olan qarşılıqlı tolerantlığın və 

hörmətin tarixi və dini etiqad azadlığı ilə bağlı ortaq hədəflər müzakirə edilmişdir.    
 
 

Səfirliyin Müvəqqəti İşlər Vəkili, noyabr və dekabr aylarında DQİDK-nin 

rəhbər şəxsləri, QMİ-nin nümayəndələri, yerli dini mütəxəssislər və vətəndaş 

cəmiyyətinin nümayəndələri ilə ayrı-ayrılıqda görüşlər keçirmiş və zorakı 

ekstremizmə qarşı mübarizə səylərini müzakirə etmişdir.  

 


